
Монгол Улсын Их Хурлын зургаа дахь удаагийн сонгуулийн анхдугаар чуулганы 2012 оны 07 дугаар сарын 6-ны өдөр (Баасан гариг)-ийн хуралдаан 10 цаг 25 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 

Анхдугаар чуулганы хуралдааныг Монгол Улсын Ерөнхийлөгч Ц.Элбэгдорж нээж, даргалав.
Чуулганы нэгдсэн хуралдаанд ирвэл зохих 69 гишүүнээс 69 гишүүн ирж, 100 хувийн ирцтэй байв.   

Хуралдаанд Ерөнхийлөгчийн Тамгын газрын дарга Д.Баттулга, Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн,  Үндэсний аюулгүй байдлын зөвлөлийн Нарийн бичгийн дарга Ц.Энхтүвшин, Төрийн албаны зөвлөлийн дарга Д.Зүмбэрэллхам, Авлигатай тэмцэх газрын дарга Н.Ганболд, Ерөнхий аудитор Ч.Раднаа, Ерөнхийлөгчийн зөвлөх Л.Пүрэвсүрэн, Улсын Их Хурлын даргын ахлах зөвлөх Д.Даваасамбуу, зөвлөх Д.Батмөнх, Б.Золбаяр, Ерөнхий сайдын ахлах зөвлөх Б.Долгор, Улсын Их Хурал дахь МАН-ын Ажлын албаны дарга Ш.Бадам, АН-ын Ажлын албаны дарга Б.Болдбаатар, Улсын Их Хурлын Тамгын газрын  Ерөнхий нарийн бичгийн дарга Ц.Шаравдорж, Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Гадаад харилцаа, хамтын ажиллагааны хэлтсийн дарга Ц.Нарантунгалаг,  Захиргаа, боловсон хүчний хэлтсийн дарга Л.Пүрэвжав, Мэдээллийн  технологи, техник ашиглалтын хэлтсийн дарга Г.Чиндэгсүрэн, Санхүү, аж ахуй үйлчилгээний хэлтсийн дарга Д.Жанчивдорж, Хэвлэл мэдээлэл, олон нийттэй харилцах хэлтсийн дарга Ш.Содномжамц, Судалгааны төвийн дарга Ц.Норовдондог,  Байнгын хороодын ажлын албаны дарга Д.Одсүрэн нар байлцав.

Анхдугаар чуулганы хуралдаанд Сонгуулийн ерөнхий хорооноос Монгол Улсын Ерөнхийлөгчид өргөн мэдүүлсэн шинээр сонгогдсон Улсын Их Хурлын гишүүд болон урилгаар оролцогсод танхимд байраа эзэлсэн байлаа.
Танхимын баруун жигүүрт Улсын Их Хурлын сонгуульд олон суудал авсан АН-ын гишүүд, зүүн жигүүрт МАН-ын гишүүд, төв хэсэгт МАХН-МҮАН-ын “Шударга ёс” эвсэл, ИЗННам, бие даагчид байраа эзэлсэн байлаа.

Шинээр сонгогдсон Улсын Их Хурлын гишүүдийн нэрсийг ширээн дээр байрлуулан тавьсан байв.

Хуралдааны танхимын гол хэсэгт, индрийн урд соёмбо сийлбэртэй том ширээг 2 сандлын хамт, индрийн зүүн талд Төрийн далбааг байрлуулж, өмнө нь эсгий ширмэл ширдэг дэвсжээ. 

Улсын Их Хурлын дарга, Ерөнхий сайдын зүүн талд хүндэт харуул зогссон байлаа.

Түүнчлэн Монгол Улсад суугаа гадаад орнуудын Элчин сайдууд болон Дипломат төлөөлөгчдийн газрын тэргүүн нар хүрэлцэн ирж оролцов.

Монгол Улсын Ерөнхийлөгчид өргөн мэдүүлсэн 72 гишүүнээс 69 гишүүн хуралдаанд оролцлоо. Харин МАХН-МҮАН-ын “Шударга ёс” эвслээс нэр дэвшиж Улсын Их Хурлын гишүүний түр үнэмлэхээ гардан авсан Ц.Цолмон, О.Баасанхүү, Ц.Оюунбаатар нар танхимд ирээгүй болно.

МАХН-МҮАН-ын “Шударга ёс” эвслийн хуралдаанаар тус эвслээс нэрсийн жагсаалтаар Улсын Их  Хурлын сонгуульд дэвшүүлсэн Н.Энхбаяр, С.Нарангэрэл, Э.Батшугар нартай холбогдох асуудлыг Үндсэн хуулийн цэц шийдвэрлэсний дараа дээрх гишүүдийг Улсын Их Хурлын гишүүний тангараг өргүүлэхээр болсон тул хуралдаанд оролцоогүй.

Сонгуулийн ерөнхий хорооны дарга Н.Лувсанжав сонгуулийн дүнг танилцуулж, Өвөрхангайн 2, Сонгинохайрхан, Баянзүрх дүүргийн 1 мандат дээр тус тус дахин сонгууль явуулах тухайгаа мэдэгдсэн юм.

Сонгуулийн ерөнхий хорооны даргын илтгэлтэй холбогдуулан Улсын Их Хурлын гишүүн Ө.Энхтүвшин, Н.Алтанхуяг, Д.Лүндээжанцан, Д.Тэрбишдагва, Ч.Сайханбилэг нарын тавьсан асуултад Сонгуулийн ерөнхий хорооны дарга Н.Лувсанжав хариулж, тайлбар хийв.
Асуулт, хариулт дууссаны дараа Улсын Их Хурлын дэгийн тухай хуульд заасны дагуу тангараг өргөх ёслолын ажиллагаа эхэллээ. Энэ удаагийн парламентын насаар хамгийн ахмад гишүүн Д.Дэмбэрэл индэр дээрээс тангарагийг уншихад бусад гишүүд босч, дагаж уншив.

Монгол Улсын Ерөнхийлөгч Ц.Элбэгдорж Улсын Их Хурлын гишүүдийн нэрсийг үсгийн дарааллаар, хоёр хоёроор нь дуудахад Улсын Их Хуралд  шинээр сонгогдсон гишүүд төрийн сүлдэнд мэхийн ёсолж, тангарагийн хуудсанд гарын үсэг зурж, Улсын Их Хурлын гишүүний энгэрийн тэмдгээ Тамгын газрын ажилтан Н.Нямдаваа, Н.Саруулбаатар нараас гардан авлаа.

Улсын Их Хурлын  69 гишүүн тангарагаа өргөж дууссаны дараа Зэвсэгт хүчний Жанжин штабын Бүх цэргийн үлгэр жишээ үлээвэр найрал хөгжимчид Монгол Улсын Төрийн дууллыг танхимд эгшиглүүлэхэд хуралдаанд оролцогсод босч хүндэтгэв.
Монгол Улсын Ерөнхийлөгч Ц.Элбэгдорж шинээр сонгогдсон Улсын Их Хурлын гишүүдийн  бүрэн эрх нь хэрэгжиж эхэлсэнтэй холбогдуулан баяр хүргэж, Улсын Их Хурлын дэгийн тухай хуульд заасны дагуу насаар хамгийн ахмад гишүүн Д.Дэмбэрэлийг хуралдаан даргалахыг урив.

Улсын Их Хурлын гишүүн Д.Дэмбэрэл Улсын Их Хурлын даргын суудалд сууж, Улсын Их Хурлын гишүүдийн бүрэн эрхийг хүлээн зөвшөөрөх тухай Улсын Их Хурлын тогтоолын төслийг танилцуулж, дэмжиж байгаа гишүүдийг гараа өргөхийг хүслээ. 

Санал хураалтад 69 гишүүн оролцож, 69 гишүүн зөвшөөрч, 100 хувийн саналаар Улсын Их Хурлын тогтоол батлагдлаа. Саналыг Тамгын газрын Чуулган, байнгын хорооны хуралдаан зохион байгуулах албаны нэгдсэн хуралдааны шинжээчид гараар тоолсон юм.

Хуралдаан даргалагч Д.Дэмбэрэл шинээр сонгогдсон Улсын Их Хурлын гишүүдийн цаашдын ажилд амжилт хүсч, баяр хүргэв.

11.50 цагт Улсын Их Хуралд шинээр сонгогдож, тангараг өргөсөн гишүүд дурсгалын зураг авахуулав.

Хуралдаан 11 цаг 50 минутад өндөрлөв.

Тэмдэглэлтэй танилцсан:
ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА
   Ц.ШАРАВДОРЖ

Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН ЗУРГАА ДАХЬ УДААГИЙН СОНГУУЛИЙН

АНХДУГААР ЧУУЛГАНЫ 2012 ОНЫ 07 ДУГААР САРЫН 6-НЫ

ӨДӨР /БААСАН ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 25 минутад эхлэв.

Ц.Элбэгдорж: - Монгол Улсын иргэд, эрхэм сонгогчид оо, 

Улсын Их Хурлын дарга, Ерөнхий сайд аа,

Улсын Их Хуралд сонгогдсон эрхэм гишүүд ээ,

Хүндэт зочид, хатагтай, ноёд оо,

Монголын ард түмэн ардчилсан шинэ Үндсэн хуулийнхаа дагуу зургаа дахь удаагаа чөлөөт сонголтоо хийлээ. Хууль тогтоох байгууллагаа бүрэлдүүлэх дээд шийдвэрээ гаргалаа. Төр оршихын үндэс бол хуулийн хэрэгжилт. Олон мянган төрийн албан хаагчид хуулийг хэрэгжүүлж ажиллалаа. Сонгуулийн шат, шатны байгууллагууд сонгуулийн дүнг нэгтгэж, Сонгуулийн ерөнхий хороо Улсын Их Хуралд шинээр сонгогдсон гишүүдийг нэрсийг надад өргөн барилаа. Манай сонгогчдын энэ удаагийн сонголт тэдний хүсэл тэмүүллийн илэрхийлэл байж чадсан гэдэгт би эргэлзэхгүй байна. Ард түмнийхээ нийтлэг эрх ашгийн төлөөлөл болсон та бүхэн ч цаг алдалгүй бүрэн эрхээ хэрэгжүүлж, шуурхай ажиллах шаардлага байгаа. Ингээд Монгол Улсын Их Хурлын зургаа дахь удаагийн сонгуулийн анхдугаар чуулган нээснийг мэдэгдье./Төрийн дуулал эгшиглэв./

Одоо Монгол Улсын Их Хурлын зургаа дахь  удаагийн сонгуулийн дүн, сонгогдсон гишүүдийн бүрэн эрхийг зөвшөөрөх тухай илтгэлийг Сонгуулийн ерөнхий хорооны дарга Н.Лувсанжав Их Хуралд илтгэнэ. За Н.Лувсанжав таныг индэрт урья.

Н.Лувсанжав: -ХххүшолдРБЫЛДЙОӨЙДЛОӨЙЫДоөбырайроөбыобыооөөө Монгол Улсын Ерөнхийлөгч өө, Улсын Их Хурлын шинээр сонгогдсон гишүүд ээ, хүндэт зочид, хатагтай, ноёд оо, 

Монгол  Улсын Их Хурлын 2012 оны ээлжит сонгууль болон Нийслэлийн иргэдийн Төлөөлөгчдийн Хурлын сонгууль 06 дугаар сарын 28-ны өдрийн Пүрэв гаригт улс орон даяар явагдаж өнгөрлөө. Монголын ард түмэн төрийн эрх барих дээд байгууллага Улсын Их Хурлаа  зургаа дахь удаагаа сонголоо. Сонгуулийн ерөнхий хороо тойргийн хороодын шийдвэрийг үндэслэн Улсын Их Хурлын сонгуулийн нэгдсэн дүн, нам, эвсэл, бие даан нэр дэвшигчдийн авсан суудлын тоо, Улсын Их Хурлын гишүүнээр сонгогдогчдын нэрийн жагсаалтыг 2012 оны 07 дугаар сарын 5-ны өдөр Монгол Улсын Ерөнхийлөгчид айлтган, нийтэд мэдээлсэн билээ. 

Сонгуулийн ерөнхий хороо сонгуулийн нэгдсэн дүнг үндэслэн Улсын Их Хуралд шинээр сонгогдсон гишүүдийн бүрэн эрхийг  хүлээн зөвшөөрөх тухай асуудлыг хэлэлцүүлэхээр Улсын Их Хурлын анхдугаар чуулганд оруулж байна. Улсын Их Хурлын энэ удаагийн сонгуулийг хууль эрх зүйн шинэ орчинд сонгуулийн хосолсон тогтолцоогоор анх удаа зохион байгууллаа. Улсын Их Хурлын сонгуулийг улс орон даяар зохион байгуулж явуулах үүрэг бүхий сонгуулийн 26 тойргийн хороо, 333 салбар хороо, 1905 хэсгийн хороо байгуулагдаж, тэдгээрт төрийн жинхэнэ болон үйлчилгээний 15549 албан хаагч ажиллаж, сонгуулийг зохион байгууллаа.

Сонгуулийн ерөнхий хороо хуульд заасан бүрэн эрхийнхээ хүрээнд Улсын Их Хурлын сонгуулийг хуулийн дагуу зохион байгуулж явууллаа. Улсын Их Хурлын сонгуулийн тухай хуулийг хэрэгжүүлэх, бэлтгэл ажлыг хангуулах, сонгуулийн ажлыг зөв шуурхай зохион байгуулах зэрэг асуудлыг хуралдаанаараа авч хэлэлцэн, Сонгуулийн хуулийг хэрэгжүүлэх заавар журам, загвар маягтуудыг шинээр боловсруулан баталж мөрдүүллээ.

Монгол Улсын сонгуулийн эрх бүхий 1836548 иргэн саналаа өгөхөөр нэрсийн жагсаалтад бүртгэгдсэн байна. Сонгогчдын нэрийн жагсаалтыг үйлдэх, нягтлан шалгах, давхардлыг арилгах ажлыг улсын хэмжээнд анх удаа Улсын бүртгэлийн асуудал эрхэлсэн төрийн захиргааны байгууллага бие даан зохион байгуулж, нэгдсэн удирдлагаар ханган ажиллалаа. Монгол Улс түүхэндээ анх удаа гадаад орондоо байгаа сонгогчдынхоо саналыг авлаа. Уг ажлыг зохион байгуулах комиссыг Сонгуулийн ерөнхий хороо, Гадаад Харилцааны Яам хамтран байгуулсан бөгөөд гадаад оронд байгаа Дипломат төлөөлөгчийн газарт сонгуулийн 39  салбар, комисст 188 хүн ажиллаж, гадаад улсад амьдарч буй саналаа өгөхөөр бүртгүүлсэн 4276 иргэнээс 2779 иргэн сонгуульд оролцож, саналаа өглөө. Энэ сонгуульд гадаадад байгаа сонгогчдыг нэмж тооцвол нийт сонгогчдын 67,28 хувь нь оролцож саналаа өглөө. Монгол Улсын Их Хурлын сонгуульд улс төрийн 11 нам, 2 эвсэл оролцохоо илэрхийлж, Сонгуулийн ерөнхий хороонд бүртгүүлэн батламж авсан болно. Улсын Их Хурлын сонгуульд нэр дэвшигчээр 544 хүн бүртгүүлсэн бөгөөд үүнээс 26 тойрогт 354 нэр дэвшигч, нам эвслийн жагсаалтаар 190 нэр дэвшигч бүртгүүлснээс бие даан нэр дэвшигч 26, эмэгтэй нэр дэвшигч 174 байлаа. Сонгуулийн санал  авах, тоолох, дүн гаргах болон сонгогчийн бүртгэл хяналтын үйл ажиллагааг Монгол Улс анх удаа автоматжуулсан системээр амжилттай зохион байгуулж явууллаа. Улсын Их Хурлын сонгуулийн 26 тойрогт нийт 130 хүний бүрэлдэхүүнтэй мэдээллийн технологийн баг, 1905 хэсгийн хороонд нийт 2625 мэдээлэл технологийн даамлууд сонгуулийн техник хэрэгслийн хэвийн үйл ажиллагааг хангаж ажиллалаа.

Сонгуулийн автоматжуулсан системийн тухай хуульд заасны дагуу Улсын Их Хурлын сонгуулийн 26 тойргийн 1905 хэсэгт ашиглагдах 2446 ширхэг санал тоолох төхөөрөмж, 2412 ширхэг сонгогчийн бүртгэлийн техник хэрэгслийг Тагнуулын Ерөнхий газар, Мэдээлэл, шуудан, харилцаа холбоо, технологийн газар, тус хорооны дэргэдэх Мэдээллийн технологийн төвийн хамтарсан ажлын хэсэг шалган туршиж, гэрчилгээжүүлсний үндсэн дээр сонгуульд ашиглалаа.

Түүнчлэн 2012 оны 06 дугаар сарын 23-ны өдөр улсын хэмжээнд 1905 хэсэгт санал тоолох төхөөрөмжөөр туршилтын саналын хуудас уншуулж, мэдээллийг дамжуулах ажлыг зохион байгуулан явуулсан нь санал авах өдөр техник хэрэгслийн хэвийн ажиллагааг хангахад чухал ач холбогдолтой туршилт боллоо. Сонгуулийн хууль тогтоомж болон сонгогч саналаа хэрхэн тэмдэглэх талаарх журмыг иргэдэд тайлбарлан таниулах ажлыг хэвлэл мэдээллийн хэрэгслээр өргөн сурталчилж ажиллалаа. Нийслэлийн дүүргүүдэд санал тоолох төхөөрөмжийн ажиллагааг иргэд, олон нийтэд танилцуулах ажлыг 06 дугаар сарын 26-ны өдөр зохион байгуулсан. 

Энэ удаагийн сонгуульд автоматжуулалтыг амжилттай хэрэгжүүлж чадлаа. Автоматжуулах техник хэрэгсэл, программ хангамжийг нийлүүлж, хамтран ажилласан гадаад, дотоодын компаниудад талархлаа илэрхийлж байна. Улсын Их Хурлын сонгуулийг хуулийн дагуу зохион байгуулж явуулахад анхаарч, идэвхитэй хамтран ажилласан төрийн байгууллагууд, Гадаад харилцааны яам, гадаад оронд байгаа Дипломат төлөөлөгчдийн газрууд, Улсын бүртгэлийн ерөнхий газар, Тагнуулын Ерөнхий газар, Цагдаагийн Ерөнхий газар, Гаалийн Ерөнхий газар, Мэдээлэл, харилцаа холбоо, технологийн газар, Харилцаа холбооны зохицуулах хороо, Зэвсэгт хүчний Жанжин штаб, Хил хамгаалах Ерөнхий газар, Онцгой байдлын ерөнхий газар, Монголын үндэсний радио, телевиз, хэвлэл мэдээллийн болон харилцаа холбоо, тээвэр, эрчим хүч, үйлдвэрлэл үйлчилгээний бусад байгууллагуудад талархал илэрхийлж байна.

Улсын Их Хурлын сонгуулийг хуулийн дагуу зохион байгуулж явуулах сонгуулийн тойрог, хэсгийн хороодод ажилласан төрийн албан хаагчдадаа Сонгуулийн ерөнхий хорооны өмнөөс гүн талархал илэрхийлье.

Монгол Улсын Их Хурлын сонгуулийн хууль тогтоомжийг сонгуулийн хороод, сонгуульд оролцогч бусад байгууллагууд хэрхэн биелүүлж байгаад хяналт, шинжилгээ хийхээр Сонгуулийн ерөнхий хорооноос зөвшөөрөл авсан 8 төрийн бус байгууллага ажиллаж, 11 төрийн бус байгууллагын 350 гаруй ажиглагчид сонгуулийг ажигласан нь сонгуулийн үйл явц, хуулийн шаардлагыг хангуулахад чухал ач холбогдолтой боллоо. Монгол Улсын Их Хурлын сонгуулийг Америкийн Нэгдсэн Улс, Англи, Канад, Оросын Холбооны Улс, Япон, Бүгд Найрамдах Солонгос Улс, Киргиз, Тайвань зэрэг улс орны болон олон улсын байгууллагаас 50 гаруй ажиглагч ажиглах хүсэлтээ гаргаж, Сонгуулийн ерөнхий хороонд бүртгүүлэн, сонгуулийг ажиглалаа. Мөн гадаадын 15 улсын 25 хэвлэл мэдээллийн байгууллагын 42 сурвалжлагч сонгуулийг сурвалжиллаа. 

Улсын Их Хурлын гишүүнээр Монгол Ардын Намаас 25, Ардчилсан намаас 31, “Иргэний зориг-Ногоон нам”-аас 2, МАХН-МҮАН-ын “Шударга ёс” эвслээс 11, бие даан нэр дэвшсэн 3 хүн тус тус сонгогдсоныг Монгол Улсын Ерөнхийлөгчид айлтган нийтэд мэдээллсэн болно. Улсын Их  Хурлын гишүүнээр сонгогчдын 9 буюу 11,8 хувь нь эмэгтэйчүүд байгаа  нь өмнөх сонгуулиас ихээхэн ахисан дүнтэй байна. Улсын Их Хурлын гишүүнээр 15 хуульч, 23 эдийн засагч, 16 инженер, 3 багш, 1 хүний эх эмч, 14 бусад мэргэжлийн хүмүүс сонгогджээ. Улсын Их Хурлын сонгуулийн 10 дугаар тойргоос Улсын Их Хурлын гишүүний түр үнэмлэх авсан 2 нэр дэвшигчийн талаар шүүхийн шийдвэр гарсан тул тойргийн хороо хуулийн дагуу хэлэлцэн шийдвэрлэх шаардлагатай болсон. Мөн Улсын Их Хурлын сонгуулийн 22, 26 дугаар тойргийн тус бүр нэг мандатын төлөө дахин санал хураалт явуулахаар болж байна. Улсын Их Хурлын 2012 оны ээлжит сонгууль хуулийн хүрээнд амжилттай явагдсан болохыг Сонгуулийн ерөнхий хороо тэмдэглэж байна.

Улсын Их Хурлын гишүүнээр сонгогдсон нэр бүхий 72 гишүүний бүрэн эрхийг хүлээн зөвшөөрсөн шийдвэр гаргаж өгөхийг Улсын Их Хурлын анхдугаар чуулганы хуралдаанаас Сонгуулийн ерөнхий хороо хүсч байна. Төрийн нуруу түвшин, түмэн олон амгалан байх болтугай. Анхаарал тавьсан та бүхэнд баярлалаа.

Ц.Элбэгдорж: - За одоо Сонгуулийн ерөнхий хорооны дарга Н.Лувсанжавын тавьсан илтгэлээс Улсын Их Хуралд шинээр сонгогдсон гишүүд асуулт асууж, тодруулах ийм эрхтэй байгаа. Асуулт асуух гишүүд гараа өргөнө үү? гараа өргөж байгаарай, энэ нь бичигдээд, Ө.Энхтүвшин гишүүн, Н.Алтанхуяг гишүүн, Д.Лүндээжанцан, Д.Тэрбишдагва за Ч.Сайханбилэг. За ингээд 5 гишүүн. Энэ 5 гишүүнийг нэрийг бичээд надад өгье. Ө.Энхтүвшин гишүүн асуултаа тавья. За микрофоноо нээгээд, туслаад өгөөрэй.

Ө.Энхтүвшин: - Сонгуулийн ерөнхий  хорооны даргаас тодруулах 4 зүйл байна. Нэгдүгээрт  нь Өвөрхангайн 2 хүн хэзээ орж ирэх вэ? Энэ бол түр үнэмлэхээ авчихсан ийм хүмүүс. Шүүхийн шийдвэр гарсан гэж байгаа, гэхдээ тэр бол харьяаллын биш. Өвөрхангайд биш, энэ Хан-Уул дүүргийн нэг шүүгч л тийм шийдвэр гаргасан байгаа. Шүүхийн шийдвэр гэдгийг яг юу гэж ойлгож байгаа юм. Давж заалдах шүүхийн шийдвэр бол гараагүй байгаа. Энэ хэзээ орж ирэх вэ? Ер нь яагаад энийг хассан юм бэ? Энэ 2 хүн бол орж ирэх ёстой. Улсын Их Хурлын гишүүнээр сонгогдсонд тооцоод түр үнэмлэхээ авчихсан байсан хүмүүс, нэгдүгээр асуулт. Хоёрдугаарт нь Хэнтий, Архангай, Орхон аймаг, Улаанбаатарын 2 дүүрэг Чингэлтэй, Сүхбаатарт дахиад гараар тоолчихъё гэж санал тавьсан. Монгол Ардын Нам, бусад намууд бас тавьсан, нягталъя гэж. За энийг тойрог дээрээ шийдэх юм уу? Эсвэл Сонгуулийн ерөнхий хороо чиглэл өгөх юм уу? Танаас чиглэл хүлээгээд байгаа гэж аймгууд маань энэ аймгууд хурлаа хийж чадахгүй байна. Энийг яах юм бэ гэдгийг хэлж өгнө үү? Гуравдугаарт нь тэр 60 дугаар удирдамж гэж 60 дугаар тогтоолоор баталсан удирдамж байна. Танай Сонгуулийн ерөнхий хорооны 5 дугаар сард баталсан. Тэр бол хуулийн дагуу гарсан удирдамж байна лээ. Өөрөөр хэлэхийн бол санал тооллого дууссаны дараагаар хуудсыг 2 тийш нь ялгана. Хүчинтэй, хүчингүй гэж, ингээд багцална гэсэн Сонгуулийн хуульд байгаа юм. Тэрний дагуу гаргасан журмаа яагаад өөрчилсөн юм бэ? Хоёр тийш нь хуваахгүй, багцлахгүй, хүчинтэй, хүчингүйгээр нь ялгахгүй гэдэг шийдвэрийг яагаад гаргасан юм бэ? Тэр хүчингүй хуудсууд хаашаа тоологдсон бэ? Тэр ТУЗ-ийн тайлан дээр бол тэр чинь шууд өөр талд өгөөд яваад байсан байна шүү дээ. Нэг талд өгөөд яваад байсан дүр зураг харагдаад байна. Энэний будлиан хэзээ гарах вэ? За зарим тойргийн хороо нэр дэвшигчдийн талаар хууль зөрчсөн гэсэн шийдвэр гаргачихсан, Сонгуулийн ерөнхий хороонд өгсөн байна. Тухайлбал Баянхонгор аймаг, тойргийн  хороо нь нэр дэвшигчид хууль зөрчсөн байна гээд шийдвэр гаргачихсан, гэхдээ нэр дэвшигчдийн талаар ямар шийтгэл байх нь бол заагаагүй. Тэр нэг жолооч тэрийг тэдэн төгрөгөөр торгосугай, өшөө хэн ч билээ шадар туслах тэрийг тэдээр торгосугай, энэ тэр гэсэн шийдвэр гаргасан байгаа. Энийг Сонгуулийн ерөнхий хороонд өгсөн, яагаад авч хэлэлцэхгүй байгаа юм бэ? Иймэрхүү өргөдлүүдийг, ийм 4 асуултад тодорхой хариулт өгөөч. 

Ц.Элбэгдорж: - За Н.Лувсанжав дарга хариулъя.

Н.Лувсанжав: -ХххүшолдРБЫЛДЙОӨЙДЛОӨЙЫДоөбырайроөбыобыооөөө Өвөрхангайн 2 хүний хувьд илтгэлдээ би хэлсэн. Сонгуулийн хуульд сонгогдсон, түр үнэмлэхээ авсан ч Сонгуулийн хуулийг зөрчсөн нь тогтоогдвол тухайн хүмүүст олгосон түр үнэмлэхийг хүчингүй болгох, цуцлах асуудлыг тойргийн хороо шийдэх бүрэн эрхийг хуульчилсан байгаа. Хан-Уул дүүргийн шүүхийн 950 тоот шийдвэр гарсан. Шийдвэрийг шүүгч Байцаан шийтгэх хуульд заасан Иргэний эрх шүүхэд хянан шийдвэрлэх тухай хуульд заасан тэр бүрэн эрхийнхээ хүрээнд гаргасан шийдвэр байсан. Шүүхийн шийдвэрийг Сонгуулийн ерөнхий хороо үнэлж, дүгнэх боломжгүй юм гэж үзсэн. Нэгэнт шүүхийн шийдвэр гараад хуулийн шаардлага зөрчсөн гэж байгаа бол тойргийн хороо энэ  асуудлаа хэлэлцэн шийдвэрлэсний дараа Ерөнхийлөгчид айлтгах нь зүйтэй юмаа гэж Сонгуулийн ерөнхий хороо үзсэн. 

Хэнтий, Архангай, Орхон, Чингэлтэй, Сүхбаатар дүүрэг гээд гараар тоолох санал бол олон санал байгаа. Тойргийн хороодод ч ийм санал нэлээд очиж байгаа. Улсын Их Хурлын сонгуулийн тухай хуульд сонгуулийн дүн гарснаас хойш дахин гараар тоолох тухай асуудал зохицуулагдаагүй. Тийм учраас бол энэ талын асуудлыг хэрэгжүүлэх боломжгүй юм байна гэж үзэж байгаа. 60 дугаар тогтоол түүнийг өөрчилсөн тогтоолууд бол Сонгуулийн ерөнхий хороо бүрэн  эрхийнхээ хүрээнд гаргасан тогтоолууд. Хуулийн заалтыг тодорхой үндэслэлээр ойлгож, тэр хүрээндээ энэ сонгуулийг хэсгүүд дээр ямар ч будлиангүйгээр санал тоолох машины дүнгээр гаргах тэр шаардлагыг үндэслэж Сонгуулийн ерөнхий хороо шийдвэр гаргаж, түүнийгээ мөрдүүлж ажилласан. Сонгуулийн ерөнхий хороо бол үүнийгээ хууль зөрчсөн гэж үзэхгүй байна. 

За тойргийн хороо хууль зөрчжээ гээд тодорхой хүний талаар гаргасан байгаа бол Сонгуулийн хуульд заасны дагуу зохих хуульд заасан захиргааны хариуцлагыг хүлээлгэхээр шүүхэд шилжүүлэх, эсвэл хуульд заасан арга хэмжээг авах тэр үр дагавруудыг гаргах тийм л бүрэн эрхийнхээ хүрээнд ажиллаж байгаа. Гэхдээ өнөөдөр бол хууль зөрчсөн гэдгийг шүүхийн шийдвэрээр тогтоодог. Одоогоор бол ийм асуудал түрүүчийн миний дурдсан шийдвэрээс өөрөөр бидэн дээр ирээгүй байна.

Ц.Элбэгдорж: - За асуулт, хариулт дууссан уу? Тийм ээ. Ө.Энхтүвшин гишүүн тодруулъя. Асуусан гишүүн тодруулъя.
Ө.Энхтүвшин: - За тэгэхээр тэр тойрог, тойргийн хороон дээрээ шийдэх юм байна гэж ойлголоо, тэгэх үү тэрийг? Тоолох асуудлыг тойрог дээр нь асуудлыг, сая та тэгж хэлэв ээ? Сонгуулийн ерөнхий хорооноос шийдвэр гаргахгүй, тойрог дээр.

Н.Лувсанжав: - Тойргийн хороо ч бай, Сонгуулийн ерөнхий хороо ч бай Сонгуулийн хуулийг мөрдөж ажиллах ёстой. Сонгуулийн хуульд тухайн санал хураалтын дүн гарснаас хойш бүхэлд нь гараар дахин тоолох тухай зохицуулалт байхгүй.

Ө.Энхтүвшин: - Бүхэлд нь гэдгийг тавиагүй шүү дээ бид нар. Бүхэлд нь тоолъё гэж тавиагүй. Саяын тэр 3 аймаг, 2 дүүрэг дээр л тавьсан. Тэрийг бүх намууд үндсэндээ дэмжиж байгаа. Сүүлд Ардчилсан намынхантай ярихад бол ер нь тоолчихъё, энэ эргэлзээг арилгачихъя, дараа нь ерөнхийлөгчийн сонгууль болно. Энэ машиныг хэрэглэнэ. Орон нутгийн сонгууль болно, энэ машиныг хэрэглэнэ. Тэгэхээр машин булихайтай байна гэдэг ийм байдалтайгаар орох  нь буруу байна. Энийгээ нягтлаад нэг тийш нь болгоё гэж тохирсон. Хоёрдугаарт нь тэр тооллого дууссаны дараа санал хураалтыг 2 тийшээгээ ялгана гэсэн хуулийн заалт байхад тэрийг яагаад журмаар хэрэглэхгүй гэж байгаа юм бэ? Хуульд яг байгаа зүйл байхгүй юу наадах чинь. Та нарын хэлж байгаагаар 120 мянган хуудас хүчингүй болсон гээд байгаа шүү дээ. Тэрийг чинь багцлаад 2 болгох ёстой, хүчинтэй, хүчингүйгээр нь. Тэрийг та нар яагаад хууль зөрчөөд журам гаргаад байгаа юм бэ гэдгийг асуугаад байгаа юм.

Ц.Элбэгдорж: - Гишүүн тодруулах зүйлээ асуугаад, Н.Лувсанжав дарга хариулаад тэгээд дараачийн гишүүний нэрийг дуудна. За одоо Н.Лувсанжав дарга.

Н.Лувсанжав: - За энэ асуудлыг бол Сонгуулийн ерөнхий хороо сонгуулийн дүн гаргахад нийт тойргуудад явагдсан хяналтын гар тооллогын дүнг үзэхэд машины дүн зөрсөн, түүнээс улбаалж сонгуулийн дүн өөрчлөгдөх тийм зөрүү, буруу гараагүй. Тийм учраас энэ дээр бол тодорхой асуудал дээр тодорхой хандаж ярих ёстой гэдэг байр суурьтай байгаа. Ер нь бол Сонгуулийн ерөнхий хороо сонгуулийн дүнтэй холбоотой гомдол маргааныг бүрэн эрхийнхээ хүрээнд шийдвэрлэж ажиллаж байгаа. Хуульд заасны дагуу санал хураалтын дүнтэй холбоотой маргаан зохих хугацаанд тойргууд дээр яригдаж, шийдэгдэх хуулийн зохицуулалт бий. Тийм учраас тэр хуулийнхаа хүрээнд энэ асуудлууд шийдэгдэнэ. Өнөөдөр бол бас тойрог дээр болоод Сонгуулийн ерөнхий хороон дээр өргөдөл, гомдлууд байна. Хянан нягтлах ажиллагаа явагдаж байгаа. Хуульд заасан журмаараа энэ асуудал шийдэгдэнэ.

Ц.Элбэгдорж: - За ингэе, болсон. Одоо Н.Алтанхуяг гишүүн.

Н.Алтанхуяг: - За баярлалаа. Надад Н.Лувсанжав даргаас 2 асуулт байгаа юм. Эхний асуулт нь Сонгуулийн ерөнхий хороо 07 дугаар сарын 4-ний өдөр хуралдаад хэрэг зөрчил үүссэн тодорхой баримтуудаар нотлогдож байгаа гэж үзсэн. Өвөрхангай, Увс аймаг, Орхон гэсэн 3 аймгийн хувьд энэ маргаантай зүйлийг Монгол Улсын Ерөнхийлөгчид өргөн барихгүй гэж шийдвэрлэсэн юм байна лээ. Нэг хоноод унтаад, босоод ирсэн чинь маргааш нь буюу өчигдөр 07 дугаар сарын 5-ны өдөр энэ шийдвэрийг өөрчлөөд, Өвөрхангай аймаг нь үлдээд, Увс, Орхон аймгийг өргөн мэдүүлээд явсан байгаа юм. Энэ хурлын шийдвэр яагаад ингэж өөрчлөгдсөн юм бэ гэдэг нэгдүгээр асуулт байна. Хоёрдугаар асуулт бол ер нь Увс аймгийн хувьд бол илэрхий сонгогчдод мөнгө тарааж байгаад баригдсан, улс орон даяар цацагдсан, байр түрээслэнэ гэдэг нэрээр хүмүүсийг орж мөнгө ав гэж шахсан гээд дэндүү шударга бус үйлдлүүд орон даяар бүх хүний нүдэн дээр ингэж эд  мөрийн баримттайгаар цацагдсаар байхад энийг шийдэх ёстой хууль хяналтын байгууллагууд нь зориуд гараа хумхин сууж цаг хугацаа алдагдуулсан. Энийг бас Сонгуулийн ерөнхий хороо хараагүй биш харсан. Манайх энэ хууль зөрчсөн үйлдлүүдийг Сонгуулийн ерөнхий хороонд хангалттай хүргүүлсэн байгаа. Ийм юман дээр Сонгуулийн ерөнхий хороо яагаад энэ шийдвэрээ өөрчлөөд Увсыг ийм байдлаар үлдээв гэсэн 2 асуулт байна.

Ц.Элбэгдорж: - За Н.Лувсанжав дарга.

Н.Лувсанжав: - Сонгуулийн дүнг Ерөнхийлөгчид айлтгах тухай асуудлаар Сонгуулийн ерөнхий хорооноос нэг л шийдвэр гарсан. Сонгуулийн ерөнхий хороо тухайн шийдвэрийг гаргахдаа бүрэн эрхийнхээ хүрээнд олон талаас нь хэлэлцэж, хамтын зарчмаар шийдвэрлэдэг. Тэр зарчмаараа энэ асуудлыг хэлэлцэж  гаргасан. Гаргасан албан ёсны шийдвэр нэг л байгаа. Тийм учраас энэ дээр асуудлыг хэлэлцэх явцад яригдсан зүйлийг шийдвэр гэж үзэхгүй шүү дээ. Бид нэг л шийдвэр гаргасан, тэр шийдвэрээ Ерөнхийлөгчид айлтгасан. За Увс аймгийн хувьд хууль хяналтын байгууллагууд шалгаж байгаа асуудал байгаа. Тэгэхдээ өнөөдөр өргөн барихад өөрөөр хэлбэл тухайн нэр дэвшигчийн түр үнэмлэхийг хүчингүй болгох хуульд заасан тэр үндэслэл алга байна. За хуулийн байгууллага асуудлыг ном журмынх нь дагуу шийдвэрлэж, нэг тийшээ болж шүүхийн шийдвэр гарах бол тэр үед тодорхой үр дагавар нь бас хуулийн дагуу гарах юмаа гэж үзэж байгаа.

Ц.Элбэгдорж: - За Н.Лувсанжав дарга хариулаад, хариулт дууслаа гэж хэлээрэй. За Д.Лүндээжанцан гишүүн. 

Д.Лүндээжанцан: - За та бүхнийхээ амар амгаланг айлтгая. Тэгэхээр Ө.Энхтүвшин гишүүн тодорхой асуултууд асуучихлаа л даа. Би тодруулъя. Сонгуулийн ерөнхий хорооны 127 дугаар тогтоол 6 сарын 26-ны өдөр гараад, саналын хуудасны тухай гээд. Тэгэхээр энэ яах аргагүй сонгуулийн хуулийн тодорхой заалтуудтай зөрчилдөөд байдаг. Яг Сонгуулийн хуульд болохоор хүчинтэй, хүчингүйгээр нь ялгаж, багцалж бооно гээд заачихсан. Тэгтэл бол санал тоолох төхөөрөмжид уншигдсан бүх саналын хуудсыг хүчинтэй саналын хуудаст тооцсугай гээд ингээд тогтоол гарчихсан байгаа юм. Энэ дээр л яах аргагүй Сонгуулийн хуультай зөрчилдөөд байгаа юм даа, нэг. Хоёрт бол энэ тойргийн хороодод 15 мянга гаруй төрийн албан хаагч ажиллалаа. Үнэхээр их хүч хөдөлмөр, маш их хүч хөдөлмөр зарцуулсан, шударга ажилласан. Гэхдээ энэ Сонгуулийн ерөнхий хороо нь тойрог шийд гээд явуулдаг. Тойргийн хороод нь ирц хүрэхгүй гээд тангараг өргөсөн төрийн албан хаагчид хуралдаа орохгүй зарим нь алга болчихоод байна. Ингээд юм шийдэж чаддаггүй ийм хүмүүсийг яах гэж байна вэ? Хэд хэдэн тойрог дээр, хэд хэдэн аймаг дээр ажил хийхгүй байгаа хүнийг солих хэрэгтэй шүү дээ. Ингэдэггүй, тэгээд удааширч маргаан мэтгэлцээн улам цаашаа газар аваад яваад байдаг. Энэ дээр Сонгуулийн ерөнхий хороо дор дор нь дүгнэлт хийсэн юм байна уу, үгүй юу. Гуравт нь за яахав энэ Сонгуулийн ерөнхий хороотой хамаагүй юм. Их Хурлын бүрэн эрх хүчин төгөлдөр болох квот гэж байна. Энэ бол яах аргагүй 57. Үндсэн хуульд өөрчлөлт оруулах, онц байдал зарлахаас авахуулаад, Их Хурлын 57-оос доош орох юм бол Их  Хурал чинь өөрөө тардаг шүү дээ. Хүчингүй болдог, энэ бүх процесс байж байхад Их Хурал 39-өөр цаашаа явах юмаа гээд яриад байдаг. Энэ бол одоо үнэндээ хууль зүйн логик гэдэг юм байхгүй байгааг харуулж байна. Энд сууж байгаа хүмүүс энийг сайн ойлгох хэрэгтэй байхаа, сонгуулийн хороодууд. Хууль ёс, шударга ёс гэж байвал Өвөрхангайн 2 гишүүн тангаргаа өргөх ёстой гэж үзэж байна. Яагаад гэвэл их олон хуулийн зөрчил байна. Тойргийн хороо нь шийдэх юм байгаа биз. Яриад байвал хэт нэг талыг барих, улс төрийн захиалгаар асуудлыг шийдэж байгаа ч юм шиг тийм эргэлзээ төрөхөөр байгаа юм. Хууль, шүүхийн үйл ажиллагаанд хэн ч хөндлөнгөөс оролцох эрх байхгүй. Гэтэл үнэхээр энэ дээр бол эргэлзээ төрөхөөр ашиг сонирхлын зөрчил байхаар ийм байдалтай байна. Ийм учраас энийг бид хэдэн газрыг гараар тоолчихъё, энэ хууль эрх зүйн орчны хувьд төвөгтэй, бэрхшээлтэй ч гэсэн Сонгуулийн ерөнхий хороо шийдээд явчих боломжийн асуудал. Тэгээд хараа арилгаад, эргэлзээгээ тайлаад, юм шударга үнэн л байгаасай. Дараа дараагийн юманд машинаар тоолоход хүмүүс эргэлзээтэй хэвээр үлдчихэж байгаа юм. Тийм учраас энэ эргэлзээг бүрмөсөн тайлаад, энэ бол гарцаагүй зөв юм байна гэдгийг тогтоочихвол тэгээд цаашаагаа явчих ийм л зүйлүүд байгаа шүү дээ. Энэ бүхнийг яагаад анхаарч үздэггүй юм бэ гэдэг ийм асуултыг тавьж байна.

Ц.Элбэгдорж: - За Н.Лувсанжав дарга хариулъя.

Н.Лувсанжав: - Сонгуулийн ерөнхий хороо 127 дугаар тогтоол гаргасан. Хуульд сонгогч саналаа тэмдэглэх журамд, зааварт зааснаас өөрөөр саналаа тэмдэглэсэн бол тухайн саналын хуудас хүчингүй болно гэсэн ийм юу бий нэгдүгээрт. Хоёрдугаарт баталсан загвар, шаардлагын биш саналын хуудас бол хүчингүйд тооцогдоно гэж байгаа. Хуульд бол багцалж битүүмжилнэ гэсэн байгаа. Хүчингүй саналын хуудас гарах үндэслэл хуульд байгаа. Шал өөр саналын хуудас байвал тэр хүчингүй болно гэх мэтээр. Тухайн сонгогч саналаа тэмдэглэх  тэр тэмдэглэгээг саналын хуудсанд маш тодорхой байршлаар тодорхойлсон байгаа. Түүнээс гадуур аливаа тэмдэг, тэмдэглэгээг бол санал тэмдэглэсэн тэмдэглэгээ гэж үзэх үндэсгүй юм нэгдүгээрт. Хоёрдугаарт бол автомат машинд хүчинтэй саналын хуудсууд л уншигдаж байгаа. Энийг иш үндэс болгож Сонгуулийн ерөнхий хороо шийдвэрээ гаргасан. Хуульд харшилсан шийдвэр гэж үзэхгүй байгаа нэгдүгээр асуултын хувьд. Хоёрдугаарт бол гараар тоолох асуудлын хувьд бол түрүүн би хариулсан, хуулийн үндэслэл байхгүй байна гэдэг асуудлаар. Тэр сүүлийн асуулт байна. Тэр 39 хувь гээд, 39 хувь нь ирэхээр Улсын Их Хурлын бүрэн эрх хэрэгжинэ гэсэн хуулийн заалт байхгүй, Сонгуулийн ерөнхий хороо бол ийм ямарваа нэгэн мэдэгдэл хийгээгүй. Чухам хэний  мэдэгдэл юу гэж яригдсаныг мэдэхгүй байна.

Ц.Элбэгдорж: - За баярлалаа. Д.Тэрбишдагва гишүүн. 

Д.Тэрбишдагва: - Энэ сонгуулийн дүнгийн талаар байнга л Н.Лувсанжав дарга ярьж, бид асууж, Н.Лувсанжав бөөрөнхий хариулаад л дуусдаг л даа. Өнөөдөр энэ хүмүүс тодорхой асуултуудыг асуугаад, тодорхой хариулт авч чадахгүй анхны чуулган дээр нэг ийм бүрхэг юмаар л өнгөрдөг уламжлал болчихоод байна. Их тодорхой асуудлууд асуухад ерөөсөө хариулж чадахгүй, олон хууль зөрчсөн үйлдлүүд гарсан. Өнөөдөр үнэхээр хууль зөрчсөн үйлдлийг гараад, хуулийн дээд байгууллага Улсын Их Хурлын гишүүдэд суугаад ирж байхад ард түмэн маань энэ хүмүүс чинь ийм зөрчил гарчихаад байна. Энэ нөхдүүд, төлөөллүүд нь ингэж гарчихаад байна гээд жишээтэй, баримттай, телевизийн бичлэгтэй юман дээр ингээд яриад байхаар чинь бид асуулт асуух сонирхолгүй болж байна. Тухайлбал Үндсэн хуулийн цэцэд хүртэл бид нар материал өгчихсөн байгаа. Ер нь бол аливаа асуудлыг хариуцахын тулд би, Сонгуулийн ерөнхий хороо гэдэг асуудлаараа биш, даргатай асуудал ярих ёстой. Дарга байхын тулд асуудал шийддэг, дарга байхын тулд асуултад хариулдаг байх ёстой. Ингээд ирэхээр ерөөсөө өнөөдрийн энэ асуусан асуултад хариулж чадахгүй байна шүү дээ. Хариулж чадахгүй байгаа хүнээс дахиж асуулт асууж, амаа таглуулахыг хүсэхгүй байна. Энэ Сонгуулийн ерөнхий хороотой, түүний даргатай бол хариуцлага тооцох асуудлыг цаашид ярих шаардлагатай юм байна гэж бодож байна. Би асуултаа буцааж авлаа. Гурван асуулт байсан болилоо. Ийм хүнээс асуулт асууж, нэрийн хор болж, би асуусан болж, Н.Лувсанжав хариулсан болоод хэрэггүй юм байна.

Ц.Элбэгдорж: - За баярлалаа. Ч.Сайханбилэг гишүүн.

Ч.Сайханбилэг: - За баярлалаа. Би одоо Д.Тэрбишдагва гишүүн шиг нэрийн хор ч гэсэн 2 асуулт асуухгүй бол болохгүй болчихоод байна. Нэгдүгээрт нь сонгуулийн кампанит ажлын үед бол үнэхээр түрүүний хэлдэгтэй адилхан улс орон даяар бүр видео бичлэг нь гараад, бид нар бүгдээрээ гэрч нь болоод, бэлэн мөнгөний тараалтын цоо шинэ технологийг сонгуульд оруулж ирсэн. Хэний ч санаанд ороогүй, маш өндөр түвшинд бодсон. Уг нь бол нэр дэвшигчид, ухуулагч шадар туслагчийг хажуудаа байлгадаг. Гэтэл сонгуулийн ганц штабтай байх ёстой байдаг. Тэгэхэд Увс аймгийн бараг айл болгоныг сонгуулийн штаб болгоё, 100 мянган төгрөгөөр гэрээ хийе гэдэг ийм зүйл бол явсан. Телевизээр ч гарсан, хэвлэл мэдээллийн хэрэгслүүдээр ч явсан, тэгээд Сонгуулийн ерөнхий хорооны өнөөдөр орж байгаа энэ шийдвэрийнх нь зарчмыг нь үзэхээр шүүхээс тодорхой хэмжээний шийдвэр гарсан гэдэг ийм үндэслэлийг ярьж байх шиг байна. Одоо бол бид нар сонгууль болсноос хойш 7 хоногийн дотор энэ бол бас харьцангуй богино хугацаа. Улсын Их Хурлын анхдугаар шинэ бүрэлдэхүүн шинэ чуулганаа хийж байна гэдэг бол 7-хон хоногийн дотор ийм асуудлаар хууль хяналтын байгууллагын эцсийн шийдвэр гаргаж явна гэдэг бараг бололцоогүй зүйл. 

Ийм асуудлаар ингэж шахна гэдэг бол дараагийн сонгуулиар мөнгө тарааж болох юм байна. Мөнгө тараах бол их зөв өндөр зохион байгуулалттай арга болохын бол эргээд тэр нь хариуцлага тооцдоггүй юм байна гэдэг ийм буруу зарчим, бид нар энд хичнээн зөв хууль гаргаад, амьдрал дээр хэрэгжилт нь ингэж явах юм бол цааш цаашдаа Улсын Их Хурлын сонгууль, ер нь сонгууль шударга болох асуудал бол ерөөсөө биелэхгүй. Сонгуулийн ерөнхий хороо энийгээ юу гэж үзэж байгаа юм бэ? Шүүхийн шийдвэр гарсан маш чухал зарчим юм бол одоо бид нарын энэ сонгуулийн кампанит ажлын үед Ардчилсан намын сонгуулийн төв штабаас хууль хяналтын байгууллагаар дамжуулаад санал, хүсэлт, гомдлоо гаргаад, хууль хяналтын байгууллагаас Сонгуулийн ерөнхий хороонд  өч төчнөөн гомдол, асуудал очсон шүү дээ. Тодорхой нэр дэвшигч, тодорхой аймаг, тойргийн талаар. Энэ асуудлуудад Сонгуулийн ерөнхий хороо ерөөсөө шуурхай хандаагүй. Өнөөдрийг хүртэл энэ асуудал хэвээр үргэлжлээд яваад байгаад байна. Энэ 2 өндөг, тахиа шиг болгож байгаа асуудалдаа Сонгуулийн ерөнхий хороо ямар дүгнэлт, ямар зарчим Улсын Их Хуралд  тайлагнах вэ гэдэг ийм асуудал байна, баярлалаа.

Ц.Элбэгдорж: - За Н.Лувсанжав дарга хариулъя.

Н.Лувсанжав: - Сонгуулийн ерөнхий хороо бол нэг зарчим барьсан. Тодорхой зөрчлийн талаар шүүхийн шийдвэр гарчихсан тохиолдолд Сонгуулийн ерөнхий хороо шүүхийн шийдвэрийг хэн ч гаргасан бай, ямар ч шатны шүүх гаргасан бай тэр шийдвэрийг хүндэтгэж үзье гэдэг ийм зарчим барьсан. Ер нь бол шүүх сонгуулийн маргааныг шуурхай шийдвэрлэх асуудлаар цаашдаа хуульд тодорхой зохицуулалтууд оруулах шаардлагатай байх. Хуулийн төсөл хэлэлцэж байхад Сонгуулийн ерөнхий хороо энэ асуудлаар тодорхой санал оруулсан, дэмжигдээгүй. Цаашдаа энэ сонгуулийн дүнгээс дахин шинэ парламент маань харж анхаарч үзэх байх гэж ингэж бодож байна. За боллоо.

Ц.Элбэгдорж: - За баярлалаа. Ингээд Улсын Их Хурлын дэгийн тухай хуулийн дагуу Улсын Их Хурлын гишүүдийн тангараг өргөх ёслолыг одоо эхлүүлэх гэж байна. Тангарагийн үгийг насаар хамгийн ахмад гишүүн уншдаг, бусад гишүүд давтаж хэлдэг. Ингээд энэ удаагийн Улсын Их Хуралд сонгогдсон насаар хамгийн ахмад гишүүн  нь Д.Дэмбэрэл гуай байна. Д.Дэмбэрэл гуай таныг индэрт урьж байна. За гишүүд суудал дээрээ босоод тангарагийн үгийг Д.Дэмбэрэл гуайг дагаж, давтаж уншъя. 

Д.Дэмбэрэл: - Тангараг. 

“Монгол Улсын Их Хурлын гишүүн би ард түмнийхээ элчийн хувьд нийт иргэн, улсын ашиг сонирхлыг эрхэмлэн, төрийн хуулийг дээдлэн сахиж, гишүүний үүргээ чин шударгаар биелүүлэхээ тангараглая” баярлалаа.

Ц.Элбэгдорж: - За баярлалаа. За сууцгаая. За Д.Дэмбэрэл гуайд баярлалаа. Одоо шинээр сонгогдсон Улсын Их Хурлын гишүүдийн Төрийн сүлдэнд мэхийн ёсолж, тангарагийн хуудсанд гарын үсэг зурах ёслолыг эхлүүлэх гэж байна. Улсын Их Хурлын чуулганы хуралдааны дэгийн дагуу би эндээс цагаан толгойн үсгийн дарааллаар гишүүдийн нэрсийг дуудна. Хоёр, хоёроор нь дуудна. Тэгээд та бүхэн яаж ёслолоо хийхээ мэдэж байгаа, гишүүд суудлаасаа босч, индрийн өмнөх хивсэн дээр зэрэгцэн зогсож, Төрийн сүлдэнд мэхийн ёсолсны дараа зүүн гар тийш эргэн Төрийн далбааны дэргэд очиж, баруун хөлөө өвдөглөн зүүн хөлөө хагас нугалсан байдалтайгаар Төрийн далбаанаас адис аваад, нар зөв эргэж танхимд тусгайлан бэлдсэн ширээнд сууж, тангарагийн хуудсанд гарын  үсэг зурсны дараа гишүүдэд энгэрийн тэмдгийг гардуулан өгч, гишүүн суудалдаа сууна гэсэн ийм тайлбар байгаа. Та бүхэнд байгаа байх гэж найдаж байна. За ингээд цагаан толгойн үсгийн дагуу гишүүдийн нэрийг хоёр хоёроор нь дуудъя.

- Норовын Алтанхуяг

- Ринчиннямын Амаржаргал

           - Агипарын Бакей

- Нямжавын Батбаяр

           - Сундуйн Батболд

           - Сүхбаатарын Батболд
- Жалбасүрэнгийн Батзандан

           - Жамъянсүрэнгийн Батсуурь
           - Халтмаагийн Баттулга

           -  Догсомын Батцогт

           -  Намдагийн Батцэрэг

- Мигэддоржийн Батчимэг

           -  Бадмаанямбуугийн Бат-Эрдэнэ

- Дашдэмбэрэлийн Бат-Эрдэнэ

           -  Зангадын Баянсэлэнгэ

           - Гарьдхүүгийн Баярсайхан
           - Цэвэлмаагийн Баярсайхан

- Сангажавын Баярцогт

- Лувсанвандангийн Батболд, уучлаарай Лувсанвандангийн Болд

- Баярбаатарын Болор

- Хаянгаагийн Болорчулуун

- Раднаагийн Бурмаа

- Сандагийн Бямбацогт

- Сайнхүүгийн Ганбаатар
- Дашдондогийн Ганбат

- Лувсаннямын Гантөмөр
- Даваажавын Ганхуяг

- Батхүүгийн Гарамгайбаатар
- Раднаасүмбэрэлийн Гончигдорж
- Цэрэнпилийн Даваасүрэн
- Цэдэвийн Дашдорж

- Дамдингийн Дэмбэрэл

- Данзангийн Лүндээжанцан
- Батсүхийн Наранхүү
- Нямтайширийн Номтойбаяр

- Цэндийн Нямдорж

- Салдангийн Одонтуяа

- Ёндонгийн Отгонбаяр

- Санжаасүрэнгийн Оюун
- Цэдэвдамбын Оюунгэрэл

- Дуламсүрэнгийн Оюунхорол
- Ядамсүрэнгийн Санжмятав
- Чимэдийн Сайханбилэг

- Янгугийн Содбаатар

- Отгонбилэгийн Содбилэг

- Мишигийн Сономпил

- Алмалитын Тлейхан

- Шаравдоржийн Түвдэндорж
- Хишигдэмбэрэлийн Тэмүүжин
- Дэндэвийн Тэрбишдагва

- Чүлтэмийн Улаан
- Гантөмөрийн Уянга
- Дамдингийн Хаянхярваа

- Чимэдийн Хүрэлбаатар
- Ухнаагийн Хүрэлсүх
- Логийн Цог

- Баттогтохын Чойжилсүрэн
- Жадамбын Энхбаяр

- Зандаахүүгийн Энхболд
- Миеэгомбын Энхболд

- Нямаагийн Энхболд

- Лувсанцэрэнгийн Энх-Амгалан

- Өлзийсайханы Энхтүвшин
- Содномзундуйн Эрдэнэ

- Дондогдоржийн Эрдэнэбат

- Жаргалтулгын Эрдэнэбат

- Лувсангийн Эрдэнэчимэг

- Мөнхчулууны Зоригт.

           За ингээд өөр нэр нь дуудагдаагүй гишүүн байхгүй байх. Өөр гишүүн байхгүй байна. Самбуугийн Дэмбэрэл. За бүх гишүүдийн нэр гарч дуудагдаж, тангаргаа өргөсөн үү? өөр нэр нь үлдсэн гишүүн байхгүй байна. 

- Улсын Их Хурлын эрхэм гишүүд ээ,

Та бүхэн хуулийг чандлан баримталж, ард түмнийхээ нийтлэг эрх ашгийн төлөө зүтгэхээ баталж, төр түмэндээ тангаргаа өргөлөө. Манай ард түмэн сонгогч бүр Улсын Их Хурлын энэ бүрэлдэхүүн, гишүүн нэг бүрээс асар их зүйлийг хүлээж байгаа. Юуны өмнө хууль, шударга ёсны хэлбэрэлтгүй хэрэгжилтийг хүлээж байгаа. Энэ ажлыг Улсын Их Хурлын гишүүд өөрөөсөө эхэлнэ гэж харж байгаа. Шударга ёс бол хэлснээр хэрэгждэг зүйл биш, хуулийн тэгш хэрэгжилт, шийдвэр гүйцэтгэлээр хэмжигддэг нийтийн үнэт баялаг юм. Та бүхэн Монголын төрд хэцүү ажил хийх гэж ирсэн. Улс орон, ард түмнийхээ өмнө тулгамдаж байгаа асуудлыг шийдвэрлэхэд идэвхтэй оролцохоо ч өөрсдөө илэрхийлсэн. Улсын Их Хурлын эрхэм гишүүд та бүхэн бүрэн эрхийнхээ хугацаанд сонгогч иргэдээ, тэдний эрх ашгийг, захиа даалгаврыг хормын төдий ч мартахгүй ажиллаж чадна гэдэгт би итгэж байна. Монголын түүхт төрийн түшээгээр сонгогдсон та бүхэнд баяр хүргэе.

Ёс журамтай, хариуцлагатай, өндөр дээд албандаа төр түмнийхээ төлөө нэгэн үзүүрт сэтгэлийг баримтлан ажиллах их үйлс тань амжилт хүсье. Монгол түмэн мандан бадрах болтугай. 

Төрийн дуулал эгшиглэв.

За суудалдаа сууцгаая. Улсын Их Хурлын чуулганы хуралдааны дэгийн дагуу одоо чуулганы хуралдааныг насаар хамгийн ахмад гишүүн зохион байгуулж, даргална. Улсын Их Хурлын гишүүн Д.Дэмбэрэл таныг чуулганы хуралдаан даргалахыг урьж байна. 

Д.Дэмбэрэл: - Эрхэм гишүүдийн амар амгаланг айлтгая. 

Одоо Улсын Их Хурлын гишүүдийн бүрэн эрхийг хүлээн зөвшөөрөх тухай Улсын Их Хурлын тогтоолын төслийг та бүхэнд уншиж танилцуулъя.

           Улсын Их Хурлын тогтоол

Монгол Улсын Их Хурлын гишүүдийн бүрэн эрхийг хүлээн зөвшөөрөх тухай 2012 оны 06 дугаар сарын 28-ны өдөр явуулсан Монгол Улсын Их Хурлын ээлжит сонгуулийн дүн. Монгол Улсын Үндсэн хуулийн 23 дугаар зүйлийн 2 дахь хэсэг, Монгол Улсын Их Хурлын тухай хуулийн 5 дугаар зүйлийн 5.2 дахь хэсэг, 6 дугаар зүйлийн 6.4 дэх хэсэг, 14 дүгээр зүйлийн 14.3.1 дэх заалтыг үндэслэн Монгол Улсын Их Хурлаас тогтоох нь:

           1.Монгол Улсын Их Хурлын гишүүнээр сонгогдсон дор дурдсан нэр бүхий гишүүдийн бүрэн эрхийг хүлээн зөвшөөрсүгэй.

1. Норовын Алтанхуяг

2. Ринчиннямын Амаржаргал

3. Агипарын Бакей

4. Нямжавын Батбаяр

5. Сундуйн Батболд

6. Сүхбаатарын Батболд
7. Жалбасүрэнгийн Батзандан
8. Жамъянсүрэнгийн Батсуурь
9. Халтмаагийн Баттулга

10.  Догсомын Батцогт

11.  Намдагийн Батцэрэг

12.  Мигэддоржийн Батчимэг

13.  Бадмаанямбуугийн Бат-Эрдэнэ

14.  Дашдэмбэрэлийн Бат-Эрдэнэ

15.  Зангадын Баянсэлэнгэ

16.  Гарьдхүүгийн Баярсайхан
17.  Цэвэлмаагийн Баярсайхан

18.  Сангажавын Баярцогт

19.  Лувсанвандангийн Болд

20.  Баярбаатарын Болор

21.  Хаянгаагийн Болорчулуун

22.  Раднаагийн Бурмаа

23.  Сандагийн Бямбацогт

24.  Сайнхүүгийн Ганбаатар
25.  Дашдондогийн Ганбат

26.  Лувсаннямын Гантөмөр
27.  Даваажавын Ганхуяг

28.  Батхүүгийн Гарамгайбаатар
29.  Раднаасүмбэрэлийн Гончигдорж
30.  Цэрэнпилийн Даваасүрэн
31.  Цэдэвийн Дашдорж

32.  Дамдингийн Дэмбэрэл

33.  Самбуугийн  Дэмбэрэл

34.  Мөнхчулууны Зоригт
35.  Данзангийн Лүндээжанцан
36.  Батсүхийн Наранхүү
37.  Нямтайширийн Номтойбаяр

38.  Цэндийн Нямдорж

39.  Салдангийн Одонтуяа

40.  Ёндонгийн Отгонбаяр

41.  Санжаасүрэнгийн Оюун
42.  Цэдэвдамбын Оюунгэрэл

43.  Дуламсүрэнгийн Оюунхорол
44.  Ядамсүрэнгийн Санжмятав
45.  Чимэдийн Сайханбилэг

46.  Янгүүгийн Содбаатар
47.  Отгонбилэгийн Содбилэг

48.  Мишигийн Сономпил

49.  Алмалитын Тлейхан

50.  Шаравдоржийн Түвдэндорж
51.  Хишигдэмбэрэлийн Тэмүүжин
52.  Дэндэвийн Тэрбишдагва

53.  Чүлтэмийн Улаан
54.  Гантөмөрийн Уянга
55.  Дамдингийн Хаянхярваа

56.  Чимэдийн Хүрэлбаатар
57.  Ухнаагийн Хүрэлсүх
58.  Логийн Цог

59.  Баттогтохын Чойжилсүрэн
60.  Жадамбын Энхбаяр

61.  Зандаахүүгийн Энхболд
62.  Миеэгомбын Энхболд

63.  Нямаагийн Энхболд

64.  Лувсанцэрэнгийн Энх-Амгалан

65.  Өлзийсайханы Энхтүвшин
66.  Содномзундуйн Эрдэнэ

67.  Дондогдоржийн Эрдэнэбат

68.  Жаргалтулгын Эрдэнэбат

69.  Лувсангийн Эрдэнэчимэг 

гэсэн тогтоол байна. Тогтоолоос асуух асуулттай гишүүн байна уу? бусад нь хаана байна. Тэр Сонгуулийн хорооны тогтоолыг энэтэй тулгая. Тангараг өргөөгүй байгаа гишүүд О.Баасанхүү, Ц.Цолмон, Ц.Оюунбаатар. Тангараг өргөсний дараа Улсын Их Хурлын тогтоол гаргаж баталгаажна. Өөр асуух зүйл байна уу? алга байна. Тогтоолоо баталъя гэсэн гишүүд гараа өргөе. Гараа өргөж тоолно. За баярлалаа. Татгалзаж байгаа гишүүн байна уу? алга байна. Тогтоолын санал хураалтад 69 гишүүн санал хураалтад оролцож, 69 гишүүн зөвшөөрч, 100 хувийн саналаар баталж байна. Тогтоол батлагдлаа.


-Улсын Их Хурлын эрхэм гишүүд ээ,


Өнөөдөр Монгол төрийн дээд эрх мэдэл шинээр байгуулагдсан Улсын Их Хуралд шилжиж байна. Улсын Их Хуралд сонгогдсон эрхэм гишүүддээ баяр хүргэе. Та бидний хууль тогтоох, бодлого боловсруулах үйл ажиллагаанаас улс орны хөгжил дэвшил, ард түмний маань амьдрал үйлс бүхэлдээ шалтгаалах болно. Ийнхүү та бидний өмнө төр түших хариуцлагатай үүрэг өнөөдрөөс эхлэн ногдож байна. Энэ хариуцлагатай үүргээ нэр төртэй биелүүлнэ гэдэгт би итгэл дүүрэн байгаагаа илэрхийлье. Та бүхний ажилд амжилт хүсч байна. Төрийн нуруу түвшин байж, түмэн олон аз жаргалтай байх болтугай. Баярлалаа, Монгол Улсын Ерөнхийлөгчид баярлалаа, Монгол Улсын Ерөнхий сайдад баярлалаа, энд хүрэлцэн ирсэн бүх хүмүүст баярлалаа, сайн сайхныг хүсье.


За ингээд өнөөдрийн анхдугаар чуулганы ажиллагаа завсарлаж байна. Завсарлага. За зураг авахуулах ажиллагаа байгаа юм байна эрхэм гишүүд ээ.

Анхдугаар чуулган, тангараг өргөх ёслолын ажиллагаа 11 цаг 50 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ






       М.НОМИНДУЛАМ
